
				இப்பக்கம் மெய்ப்பு பார்க்கப்படவில்லை
2O2 நினைவு அலைகள்

சேலத்திலிருந்து மதுரைக்கு எப்படிச் செல்ல? ஈரோடு வழியாகத் திருச்சி சென்று, அங்கு வண்டி மாறி மதுரை செல்ல வேண்டும்.

பொன்னம்பலனார் துணைக்கு வந்தார்

இரண்டு இடங்களில் மாறும் தொல்லைகளை நாங்கள் சமாளிக்கவில்லை; அருமை நண்பர், பூவாளுர் அ. பொன்னம்பலனார் ஏற்றுக்கொண்டார்.

என் பதவி மாறுதல் அறிவிப்பைப் பற்றி, செய்தித்தாளில் படித்ததும் அவர் சேலம் வந்து சேர்ந்தார்.

முன்னர், பொன்னேரியிலிருந்து தஞ்சைக்கு மாறுதல் ஆகிப் போனபோது தஞ்சாவூருக்குத் துணை வந்ததைப்போல் இம் முறை. சேலத்திலிருந்து மதுரைவரை வழித்துணையாக வந்தார்.

அவரது உதவியால் வசதியாகப் பயணம் செய்தோம்; மாலைப் பொழுது மதுரையை அடைந்தோம்.

புகைவண்டி நிலையத்திற்கு ஆய்வாளர்கள் சிலரும், மாவட் அலுவலகத்தைச் சேர்ந்தவர்களும் வந்து, எங்களை வரவேற்று அழைத்துக்கொண்டு போனார்கள்.

வழக்கம்போல் இடைக்கால ஏற்பாடாக அலுவலகத்தில் தங்க வசதி செய்திருந்தார்கள்.

மாவட்டக் கல்வி அலுவலகம் எங்கு இருந்தது? வைகை ஆற்றின் வட கரையில், சிவகங்கை பங்களா என்ற இடத்தில் அமைந்திருந்தது. சூழல் நன்றாக இருந்தது. எனினும் அலுவல் இடத்தைத் தங்கு மிடமாக நீடிக்க என் மனம் ஒப்புவதில்லை.

திரு அ. பொன்னம்பலனார் வீடு தேடத் தொடங்கினார். இரண்டொரு நாள்களில் ஒரு வீடு கிடைத்தது.

தல்லாகுளத்தில் சர்.பி.டி. இராசன் பங்களாவிற்கு வடக்கே ஒரு சிறு பங்களா; அது மதுரை நகர் மன்ற துணைத் தலைவர் இராவ்சாகிப் ஆறுமுக நாடார் அவர்களுடையது.

அதை அவர் வாடகைக்கு விடுவது இல்லை; விடவேண்டிய தேவையுமில்லை; நண்பர்கள் வந்தால், சில நாள்கள் மட்டும் தங்கிப்போக அதை வைத்திருந்தார்.

திரு. ஆறுமுகநாடார் சமூகச் சீர்திருத்தத்தில் பற்று உடையவர்: தன்மான இயக்க ஆதரவாளர். அதைக் கொண்டு சாதிகள் கலைந்துவிட்ட புதியதோர் சமுதாயத்தை உருவாக்க முடியுமென்று முழுமையாக நம்பியவர்.

